TAJUK KHUTBAH JUMAAT

Siri: 49 /2022

MELUNASKAN ZAKAT HARTA
DI AKHIR TAHUN

14 Jamadilawal 1444H
Bersamaan

9 Disember 2022

DIKELUARKAN OLEH:

JABATAN HAL EHWAL AGAMA
TERENGGANU

PERINGATAN:

Adalah diingatkan bahawa sebarang penambahan dan pemindaan
terhadap isi kandungan teks khutbah yang telah disediakan oleh
Jabatan Hal Ehwal Agama Terengganu adalah DILARANG.
Khatib yang bertugas hendaklah menyemak kembali RUKUN, AYAT AL-
QURAN dan helaian muka surat yang diterima. Pastikan teks dibaca
terlebih dahulu sebelum menyampaikan khutbah.




KHUTBAH PERTAMA

Wahai hamba-hamba Allah!

Marilah kita sama-sama meningkatkan ketakwaan kepada Allah dengan
memperbanyakkan ketaatan kepadaNya, melalui amalan-amalan yang wajib
dan amalan-amalan yang sunat. Hindarkanlah diri dari segala bentuk
kemungkaran dan kemaksiatan, mudah-mudahan hidup kita sentiasa
dirahmati dan diberkati Allah. Tajuk khutbah pada hari ini ialah :

MELUNASKAN ZAKAT HARTA DI AKHIR TAHUN
Sidang Jumaat yang dikasihi Allah

Zakat merupakan salah satu rukun Islam yang lima, yang wajib ditunaikan oleh
setiap orang Islam yang mencukupi syarat yang ditetapkan oleh syarak. la
merupakan salah satu tanggungjawab sosial yang diwajibkan ke atas
golongan yang berada terhadap golongan yang berhak menerimanya.

Kewajipan menunaikan zakat boleh dilaksanakan sepanjang tahun apabila
memenuhi syarat-syarat wajib zakat. Kini kita berada di penghujung tahun
2022. Justeru, khatib menyeru agar kita sama-sama mengambil cakna rukun
Islam yang ke lima ini dalam membantu golongan-golongan yang memerlukan.
Zakat juga merupakan proses pembersihan harta dari terlibat dengan hak-hak
orang lain dan pembersihan jiwa dari sifat mazmumah iaitu bakhil dan
kedekut.Firman Allah SWT dalam surah at-Taubah ayat 103 :

Yang bermaksud : Ambilah (sebahagian) dari harta mereka menjadi sedekah
(zakat), supaya dengannya Engkau membersihkan mereka (dari dosa) dan
mensucikan mereka (dari akhlak yang buruk); dan doakanlah untuk mereka,

kerana sesungguhnya doamu itu menjadi ketenteraman bagi mereka. dan

(ingatlah) Allah Maha Mendengar, lagi Maha Mengetahui.

Rasulullah SAW juga memberi jaminan bahawa harta tidak akan menjadi
kurang dengan sebab menunaikan zakat dan bersedekah. Sabda Baginda
SAW :

Yang bermaksud : Sebarang sedekah (yang dikeluarkan) tidak

mengurangkan harta,

(H.R. Muslim)



Sidang Jumaat yang dirahmati Allah

Terdapat berbagai kelebihan yang disediakan oleh Allah untuk orang-orang

yang menunaikan zakat. Antaranya ialah:

Pertama: Zakat menjadi naungan yang akan melindungi pengeluarnya dari

kepanasan di hari Qiamat nanti. Sabda Rasulullah SAW :

Yang bermaksud: Tiap-tiap orang berteduh di bawah naungan sedekahnya

hingga selesai penghitungan di kalangan manusia.

(H.R. Ibnu Khuzaimah dan lainnya)

Kedua: Zakat menyemai sifat pemurah kepada pengeluarnya dan

menghindarkannya dari sifat bakhil, mementingkan diri dan sebagainya.

Ketiga: Zakat dapat mengundang rahmat Allah serta menghindarkan

pengeluarnya dan masyarakat dari sebarang bala dan musibah.

Firman Allah dalam surah al-A’raf ayat 156 :

Yang bermaksud: Allah berfirman: "AzabKu akan Aku timpakan kepada
sesiapa yang Aku kehendaki, dan rahmatKu meliputi tiap-tiap sesuatu; maka
Aku akan menentukannya bagi orang-orang yang bertagwa, dan yang

memberi zakat, serta orang-orang yang beriman kepada ayat-ayat Kami.

Keempat : Zakat boleh menghapuskan dosa. Sabda Rasulullah SAW :

Yang bermaksud: Puasa itu perisai dan sedekah itu memadamkan kesalahan
seperti air memadamkan api.

(Hadis riwayat at-Tirmizi)

Sidang Jumaat yang dimuliai Allah.

Mengikut Mazhab Syafie zakat wajib diagihkan kepada semua golongan asnaf
yang terdapat di dalam sesuatu kawasan berkenaan. Jika kita mengagihkan
sendiri zakat kepada beberapa golongan asnaf sedangkan masih ada
golongan asnaf yang tertinggal, maka wajib ke atas pengeluarnya mengganti
semula dengan hartanya yang lain sebanyak jumlah yang penerima berkenaan
berhak.

Justeru bagi memudahkan pengagihan tersebut serta memastikan zakat kita
sampai kepada semua golongan asnaf, maka hendaklah zakat tersebut
diserahkan atau dibayar kepada pihak pengurusan zakat Majlis Agama Islam
Dan Adat Melayu Terengganu (MAIDAM) atau mana-mana amil yang dilantik
oleh MAIDAM.



Malah apabila pihak ulul amri memerintahkan supaya zakat diserahkan atau
dibayar kepada pihak pengurusan zakat yang dilantik oleh pemerintah maka

hukumnya adalah wajib ditaati dan dipatuhi.

Sebagai maklumat terkini, jumlah kutipan dan pengagihan zakat oleh MAIDAM
bermula dari 1 Januari 2022 hingga 15 November 2022 adalah seperti berikut:

1- Jumlah Kutipan ialah : Satu Ratus Enam Puluh Dua Juta lebih.
2- Jumlah Pengagihan pulaialah : Satu Ratus Sembilan Puluh Lima Juta lebih.

Ini menunjukkan bahawa jumlah pengagihan pada tahun ini melebihi jumlah
kutipan. Oleh itu, sokongan dan komitmen pembayar zakat amatlah dialu-

alukan bagi meningkatkan hasil kutipan zakat pada tahun ini.

Mewakili pihak pengurusan zakat MAIDAM, khatib ingin mengucapkan
setinggi-tinggi perhargaan dan terima kasih kepada semua pihak yang telah
membayar zakat kepada pengurusan tersebut. Kita mendoakan agar Allah
SWT melimpah ruahkan rezeki dan melipat gandakannya kepada mereka ini

pada tahun-tahun mendatang sebagaimana doa Imam Syafie yang masyhur :

Yang bermaksud: Semoga Allah memberikan balasan yang baik atas apa
yang engkau berikan, dan memberkati harta yang engkau simpan berbaki dan

menjadikannya untukmu harta yang bersih.

Amin Ya Rabbal Alamin.

Yang bermaksud: Dan (ingatlah) orang-orang yang menyimpan emas dan
perak serta tidak membelanjakannya pada jalan Allah, maka khabarkanlah
kepada mereka dengan (balasan) azab seksa yang tidak terperi sakitnya.
(laitu) pada hari dibakar emas perak (dan harta benda) itu dalam neraka
jahanam, lalu diselar dengannya dahi mereka, dan rusuk mereka, serta
belakang mereka (sambil dikatakan kepada mereka): "Inilah apa yang telah
kamu simpan untuk diri kamu sendiri, oleh itu rasalah (azab dari) apa Yang

kamu simpan itu.

KHUTBAH KEDUA

Marilah juga kita memperbanyakkan ucapan selawat dan salam kepada

Rasulullah SAW sebagaimana firman Allah dalam surah al-Ahzab ayat 56:

Ya Allah, wahai Zat Yang Maha Pengasih.

Hindarilah kami daripada segala malapetaka, bala bencana dan wabak
penyakit, daripada kekejian dan kemungkaran, daripada pelbagai
persengketaan, kekejaman dan huru hara, daripada kesulitan dan

kesengsaraan, yang nampak mahupun yang tersembunyi.

Sesungguhnya Engkau Maha Berkuasa atas segala sesuatu.

